
Kolumna  Valentina  Inzka,
visokog  predstavnika  i
specijalnog  predstavnika
Evropske  unije  u  BiH:  “Oni
kradu od vas”

Nedavno sam čuo kako je jedan investitor iz Njemačke htio
uložiti  nekoliko  miliona  maraka  u  jedan  agroindustrijski
projekat u Bosni i Hercegovini koji bi zaposlio stotine ljudi.
Kada je počeo sa realizacijom projekta, otkrio je da bi morao
podmititi dugačku listu srednjerangiranih službenika da dobije
potrebna odobrenja. Tako je odustao i prenio svoju investiciju
u Poljsku, u područje gdje je zemljište manje plodno nego
ovdje, ali gdje je poslovno okruženje manje korumpirano. 
 
Ovo je razlog za veliku zabrinutost.
 
Ovo bi također trebalo izazvati gnjev kod svakog poštenog
građanina Bosne i Hercegovine.
 
Korupcija  rađa  siromaštvo  u  ovoj  zemlji,  dok  omogućava
bogaćenje pokvarenih zvaničnika i političara.
 
Mnogi građani su do sada jednostavno pretpostavljali da je
korupcija neizbježan dio života. Međutim, ova pretpostavka je
odriješila ruke onima koji su korumpirani.

Rezultat je katastrofalan.
 
Bosna i Hercegovina postaje sve korumpiranija.
 
U nedavno objavljenom izvještaju Transparency Internationala
ova  zemlja  je  rangirana  pored  Senegala  i  Zambije,  na
zajedničkom  99.  mjestu,  na  međunarodnoj  tabeli  korupcije,
daleko  ispod  Albanije,  Srbije,  Crne  Gore,  Makedonije  i
Hrvatske. Kao ilustracija, Bosna i Hercegovina je 2003. godine
bila na 70. mjestu, a 2005. godine na 88. mjestu. 
 


